
1. GİRİŞ

Ən qısa standartlardan biri olmasına baxmayaraq, 25 №-li Milli Mühasibat Uçotu Standartı əsas etibarı ilə məlumatın açıqlanması mövzusunu əhatə etdiyindən və bununla əlaqədar olaraq subyektiv xarakter daşıdığından və peşəkar mühakimə tələb etdiyindən problematik olma potensialına malikdir.  
Maliyyə hesabatları yalnız biznes əməliyyatlarının nəticələrini göstərir, onlar bu əməliyyatların əsasında duran səbəbləri əks etdirmirlər. Maliyyə hesabatlarının istifadəçilər tərəfindən tam şəkildə başa düşülməsi üçün, onların həmin müəssisənin malik ola biləcəyi bütün yaxın əlaqələr haqqında məlumatlandırılmaları tələb oluna bilər. Bu, ən azından, istifadəçilərin təqdim olunan fəaliyyət nəticələrinə həmin əlaqələrin təsir göstərə biləcəyinin potensial mümkünlüyündən xəbərdar olmaları üçün lazımdır. Əks halda, onlar maliyyə hesabatlarının müəssisə rəhbərliyinin ən mükəmməl səylərini əks etdirdiyinə dair yanlış nəticəyə gələ bilərlər. 
Milli Mühasibat Uçotu Standartlarının əsaslandığı başlıca mülahizələrdən biri, maliyyə hesabatlarının   müstəqil, yaxşı məlumatlandırılmış və bu cür əməliyyatı həyata keçirməkdə maraqlı olan tərəflər arasında aparılan əməliyyatların nəticəsi olmasından və hər bir əməliyyatın müəssisənin öz iqtisadi maraqlarını artırmaq məqsədi ilə həyata keçirilməsindən ibarətdir. Halbuki, müəssisə əlaqəli tərəflərlə iş görərkən əməliyyatın müəssisənin iqtisadi maraqlarını artırılmasına deyil, məqsədyönlü şəkildə üçüncü tərəfin xeyrinə yönəlməsi mümkünlüyü mövcud olur. 
Beləliklə, əlaqəli tərəflərlə münasibətlər, bir tərəfin digərinin iqtisadi və əməliyyat qərarlarına nəzarət etmək və ya onlara əhəmiyyətli təsir göstərmək hüququna malik olduğu münasibətlərdir. 
Lakin, müəssisələrin hər zaman öz iqtisadi maraqlarına uyğun hərəkət etdiyinə dair “məntiqli fərziyyə” praktikada heç də həmişə həyata keçmir. Bəzən müəssisələr əvvəlcədən zərər ilə nəticələnəcəyindən xəbərdar olduqları əməliyyatlara daxil olur və ya öz iqtisadi maraqları baxımından əlverişli olan əməliyyatları həyata keçirməkdən imtina edirlər. Hazırkı Standart məhz bu hallara və ya həmin halların baş verməsi mümkünlüyünə həsr olunmuşdur. 
2. MƏQSƏD və VƏZİFƏLƏR
(1-ci və 2-ci maddələr) 

Bu Standart, maliyyə hesabatlarının istifadəçilərinin müəssisə və kənar müəssisələr və ya şəxslər arasında yaxın, üçüncü tərəf münasibətlərinin mövcudluğu və həmin münasibətlərin nəticələri barədə xəbərdar olunması üçün məlumatın açıqlanması tələblərinə yönəlmişdir. Bu, qarşıya iki məsələ qoyur:
1. Məlumatların açıqlanmasını tələb edən üçüncü tərəflərlə münasibətlər hansılardır, və 

2. Hansı məlumatlar açıqlanmalıdır 

2.1 Məlumatın açıqlanmasını tələb edən üçüncü tərəflərlə əlaqələr

Əlaqəli tərəflərlə münasibətlər, bir tərəfin digərinin iqtisadi və əməliyyat qərarlarına nəzarət etmək və ya onlara əhəmiyyətli təsir göstərmək hüququna malik olduğu münasibətlərdir. Əlaqəli tərəflərlə əməliyyatlar biznes fəaliyyətlərinin adi xüsusiyyətidir. Əlaqəli tərəflərlə münasibətlərin səciyyəvi nümunələri aşağıdakılardır: 

· Törəmə və birgə müəssisələr kimi bir-birinə nəzarət edən və ya nəzarət olunan müəssisələr 

· Səhmlərin nəzarət paketinə sahib olan şəxslər kimi, onlara müəssisə üzərində əhəmiyyətli təsir verən paya malik olan şəxslər 
· Hesabat verən müəssisənin fəaliyyətlərinin planlaşdırılması, idarə edilməsi və nəzarət olunmasına görə cavabdeh olan əsas idarə heyəti, o cümlədən onların yaxın ailə üzvləri 
Bir tərəf digəri üzərində nəzarətə və ya digər tərəfin maliyyə və biznes fəaliyyətləri ilə bağlı qərarlarına əhəmiyyətli təsir göstərmək hüququna malik olduqda, tərəflərin əlaqəli olduğu hesab edilir. 
Aşağıdakı şərtlərdən hər hansı birinə cavab verən müəssisə digər müəssisəyə nəzarət etmək hüququna malik olur: 

1. Müəssisə birbaşa və ya dolayı yolla, törəmə müəssisələr vasitəsilə həmin müəssisədə səsvermə hüququ verən səhmlərin yarısından çoxuna malikdirsə; və ya  

2. Müəssisə digər müəssisənin səsvermə hüququnda əhəmiyyətli paya, o cümlədən nizamnamə və ya müqavilə şərtləri əsasında həmin müəssisənin maliyyə və əməliyyat siyasətini istiqamətləndirmək hüququna malikdirsə. 
Əhəmiyyətli təsir müəssisənin maliyyə və əməliyyat siyasəti ilə bağlı qərarların verilməsində iştirak etmək və ya bu prosesə təsir etmək imkanı deməkdir. Əhəmiyyətli təsir Direktorlar Şurasında nümayəndəlik və ya istehsal, maliyyə və işçi heyəti ilə bağlı siyasətin formalaşdırılmasında iştirak kimi bir neçə yolla həyata keçirilə bilər. Əhəmiyyətli təsir kapitaldakı səhmlərə malik olma və ya nizamnamə şərtləri əsasında əldə oluna bilər. Əldə tutulan səhmlərin faizi 20% ilə 50% arasındadırsa əhəmiyyətli təsirin mövcud olması göstərilə bilər.

Qiymətin hesablanmasından asılı olmayaraq, əlaqəli tərəflər arasında əməliyyatlar aktivlərin və ya öhdəliklərin köçürülməsi deməkdir. 
2.2 Tələb olunan məlumat açıqlanmaları  
Əlaqəli tərəflər ilə bağlı açıqlanmalı olan məlumatlar aşağıdakılardır: 

· Əlaqəli tərəflərin müəyyən olunması 

· Əlaqələrin xarakteri 
· Əməliyyatların təsviri
· Əməliyyatların həcmi 

· Bu əməliyyatlar üzrə qiymətin hesablanması siyasəti 
Bu barədə “Məlumatın açıqlanması” adlı 6-cı bölmədə ətraflı məlumat verilmişdir.

3. TƏTBİQ EDİLDİYİ SAHƏLƏR
(3 – 7-ci maddələr)

Bu Standart, maliyyə hesabatlarının istifadəçilərinin müəssisə və kənar müəssisələr və ya şəxslər arasında yaxın, üçüncü tərəf münasibətlərinin mövcudluğu və həmin münasibətlərin nəticələri barədə xəbərdar olunması üçün məlumatın açıqlanması tələblərinə yönəlmişdir. Bu əsasən aşağıdakıları tələb edir:

· Əlaqəli tərəflərlə münasibətlərin və ya bu cür əlaqələrdən yaranan hər hansı əməliyyatların müəyyən olunmasını 

· Bu əməliyyatların maliyyə hesabatlarında qiymətləndirilməsini və açıqlanmasını 
Hazırkı Standart həmçinin əlaqəli tərəflərlə əməliyyatların və yekun qalıqların müəssisələrin fərdi maliyyə hesabatlarında açıqlanmasını, konsolidasiya zamanı isə ləğv edilməsini tələb edir. Bu mövzu, “Təşkilatların maliyyə hesabatları və birləşdirilmiş (konsolidə edilmiş) maliyyə hesabatları üzrə” 19 №-li Milli Mühasibat Uçotu Standartında əhatə olunmuşdur.
4.
ƏLAQƏLİ TƏRƏFLƏR HAQQINDA MƏLUMATIN AÇIQLANMASININ MƏQSƏDİ

(8-ci və 9-cu maddələr)

Standartda da göstərildiyi kimi, əlaqəli tərəflərlə münasibətlər kommersiya və biznes fəaliyyətlərinin adi xüsusiyyətidir, lakin onlar hesabat verən müəssisənin maliyyə vəziyyətinə təsir göstərə bilər.
Buna görə də hazırkı Standart belə əməliyyatların, qarşılıqlı hesablaşmalar üzrə qalıqların (ilin sonunda) və əlaqəli tərəflərlə münasibətlərin açıqlanmasını tələb edir.
5.
ƏSAS ANLAYIŞLAR
(10 – 12-ci maddələr)

Bu bölmədə aşağıdakı əsas anlayışların mənası göstərilmişdir:

· Əlaqəli tərəf 

· Əlaqəli tərəflərlə əməliyyatlar 

· Yaxın ailə üzvü 

· Əsas idarə heyəti 

Bu bölmə həmçinin, hər hansı potensial münasibətlərin nəzərdən keçirilməsi zamanı Konseptual Əsaslarda göstərildiyi kimi “mahiyyətin formadan üstünlüyü”  fundamental konsepsiyasının tətbiq olunmasını tələb edir. Xüsusi olaraq bəyan edilmədiyinə baxmayaraq, bu prinsipin fərdi əməliyyatlara da tətbiq olunması həmçinin fərz edilməlidir. Burada yenidən təkrar etməliyik ki, bu Standart çox subyektiv xarakter daşıyır.
5.1  Əlaqəli tərəflər 

Əlaqəli tərəflərlə münasibətlər bir çox müəssisə üçün adi xüsusiyyətdir. Məsələn, 

· Müəssisənin uzun müddət ərzində çalışdığı və ona iri sifarişlər verən müştərilərlə münasibətləri sözsüz ki, “əlaqəli tərəf”lərlə münasibətlər sayıla bilər. Bu münasibətlər yaxın və mütəmadi xarakterlidir, müəssisənin davamlı uğuru üçün vacibdir. Bu cür müştərilərə digər müştərilərə göstərilməyən daha üstün davranış göstərilə və daha aşağı qiymətlər təklif oluna bilər. 

· Oxşar vəziyyət müəssisə ilə onun təchizatçıları arasında baş verə bilər. Məsələn, alıcı təchizatçının məhsullarının əksəriyyətini alırsa, o təchizatçının qiymət siyasətinə təsir edə biləcək qədər güclü vəziyyətə malikdir.  
· Müəssisənin borc verənlərlə münasibətləri də adətən çox yaxındır. Bir çox hallarda borc verənlər müəssisəyə kredit verməzdən əvvəl onun qəbul etmək məcburiyyətində olduğu müəyyən şərtləri və qadağaları diqtə etmək imkanına malik olur.

Əlaqəli tərəflərlə münasibətlərə dair nümunə
 

“Aysberq” müəssisəsi məhsullarına olan tələbatın təklifdən yüksək olduğu bir zamanda likvidlik problemi ilə üzləşir. Bir tərəfdən müəssisə nağd pul vəsaitlərinin çatışmazlığına görə ləğv olunma təhlükəsi ilə üzləşmiş, digər tərəfdən isə öz mənfəətini artırmaq imkanı əldə etmişdir. “Aysberq” müəssisəsi həm qısa (nağd vəsaitlərin çatışmazlığını dərhal aradan qaldırmaq üçün), həm də uzunmüddətli maliyyə vəsaitlərinin (artan tələbin ödənilməsi məqsədilə fəaliyyətlərini genişləndirə bilmək üçün) təmin olunması məqsədilə banka müraciət etmişdir. 

Bank maliyyə vəsaitlərinin təmin edilməsi ilə bağlı müraciətə razılıq verməzdən əvvəl “Aysberq” müəssisəsinin Direktorlar Şurasına direktor təyin etmək səlahiyyəti də daxil olmaqla bir sıra şərtlər irəli sürmüşdür.

“Aysberq” bankın tələbləri ilə razılaşmazsa, o, fəaliyyətini genişləndirə bilməyəcək, ən pis halda isə ləğv olunma təhlükəsi ilə üzləşəcəkdir.

Buradan belə nəticəyə gəlmək olar ki, “Aysberq” müəssisəsinin qəbul edə biləcəyi ən düzgün qərar, adi halda qəbul edilməz olan bu şərtləri qəbul etmək və əlavə maliyyə vəsaitlərini əldə etməkdir. 

25 №-li Milli Mühasibat Uçotu Standartı “əlaqəli tərəf” anlayışını geniş mənada aşağıdakı dörd kateqoriyadan biri kimi izah edir (hər biri qısaca nəzərdən keçiriləcək): 

· Müəssisənin biznes fəaliyyətinə dair qərarlarına əhəmiyyətli təsir göstərə biləcək tərəflər. Bu tərəflər müəssisə və ya fərdi şəxslər ola bilər
· Əsas idarə heyəti 
· Əlaqəli tərəfin yaxın ailə  üzvləri (əlaqəli tərəf real insandırsa)
· Müəssisənin işçiləri üçün əmək fəaliyyətinin başa çatmasından sonrakı mükafatlandırma planları 
5.1.1 Əhəmiyyətli təsirə malik ola biləcək tərəflər

Əlaqəli tərəflərlə münasibətlərdən danışılan zaman əsas müəssisə və törəmə müəssisə arasındakı münasibətlər buna kifayət qədər bariz nümunədir. Əsas müəssisənin törəmə müəssisənin biznes fəaliyyəti ilə bağlı qərarları üzərində əhəmiyyətli təsirə malik olduğu aydındır – faktiki olaraq, əsas müəssisə öz mövqeyinə görə törəmə müəssisəyə nəzarət edir. Bu həmçinin, əsas müəssisə ilə onun törəmə müəssisəsinin törəməsi arasında mövcud olan dolayı nəzarətə qədər genişləndirilə bilər. 
Halbuki, əlaqələr yalnız əsas və törəmə müəssisə arasında, yəni birtərəfli şəkildə yox, eyni zamanda törəmə müəssisə və əsas müəssisə arasında da mövcuddur. Bu o demək deyil ki, törəmə müəssisə hər hansı şəkildə əsas müəssisənin qərarlarına təsir göstərir. Bu daha çox o faktı təsdiq edir ki, əlaqə, hər hansı münasibətlərdə olduğu kimi, iki tərəfli xarakter daşıyır. Beləliklə, əgər əsas müəssisə törəmə müəssisəyə onun öz hesabına əsas müəssisəyə iqtisadi səmərə gətirəcək əməliyyata daxil olmağı əmr edirsə və həmin əməliyyat haqqında məlumatlar açıqlanmalıdırsa, bu zaman əsas müəssisə əldə edilən mənfəəti, törəmə müəssisə isə ona dəyən zərəri açıqlamalıdır. 
Müəssisənin səhmlərinin 50%-dən çox hissəsinə sahib olan şəxs tərəfindən həmin müəssisəyə nəzarət edilməsi əsas və törəmə müəssisə arasındakı münasibətlərə oxşar olan digər münasibətlərdir. Müəssisə ayrıca hüquqi şəxs olsa da, o səhmlərin nəzarət paketinə sahib olan mülkiyyətçi ilə çox yaxın münasibətlərə malikdir, belə ki, həmin mülkiyyətçi müəssisənin fəaliyyətlərinə nəzarət etmək hüququna sahibdir. 
Əhəmiyyətli təsirin mövcud olması müəssisə və onun asılı təsərrüfat cəmiyyətləri arasında olan əlaqələrdə həmçinin danılmazdır. Həqiqətən də, 20 №-li Milli Mühasibat Uçotu Standartında verilən asılı təsərrüfat cəmiyyəti anlayışının açıqlamasında müəssisənin asılı təsərrüfat cəmiyyəti sayılması üçün “əhəmiyyətli təsirin” mövcud olması tələb edilir. Əsas və törəmə müəssisə arasında olduğu kimi, müəssisə və onun asılı təsərrüfat cəmiyyəti arasında olan əlaqə həmçinin ikitərəfli xarakter daşıyır və həmin əlaqənin şəxsi səviyyəyə qədər genişlənməsi mümkündür (məsələn, şəxsin (fərdi investorun) müəssisənin səhmlərinin tələb olunan faizinə malik olduğu halda olduğu kimi. Bu halda həmin şəxsin hüquqi şəxs olduğu təqdirdə 20 №-li Milli Mühasibat Uçotu Standartı tətbiq olunmalı idi). 
Bu geniş kateqoriyadakı yekun vəziyyət birgə müəssisə ilə sahibkar arasında olan əlaqələri əhatə edir. Bu əlaqə, müəssisə ilə onun asılı təsərrüfat cəmiyyəti arasında olan əlaqənin üçüncü tərəf ilə yaxın əlaqə sayıldığı eyni səbəblərə görə əlaqəli tərəflə münasibət hesab edilə bilər. Belə ki, “birgə müəssisə” anlayışının açıqlanmasında birgə fəaliyyətdə iştirak edən bütün sahibkarların həmin fəaliyyət üzərində birgə nəzarətə sahib olması tələb edilir. “Birgə nəzarət” əhəmiyyətli təsirin mövcud olmasını açıq şəkildə nəzərdə tutur. Yuxarıda göstərildiyi kimi, əlaqə şəxsi xarakter də daşıya bilər, belə ki, bu əlaqənin bir tərəfi sahibkardır. Aydın olmayan yeganə mövzu sahibkarların özləri arasında üçüncü tərəflərlə əlaqənin mövcud olub-olmamasıdır. Yalnız bir tərəfin nəzərə alınmamalı olduğu demək olar ki, aydındır. Birgə fəaliyyət, onların qarşılıqlı iqtisadi mənfəətləri naminə çox sıx olaraq birlikdə işləmək üçün aydın şəkildə iki və ya çox tərəflərin olmasını tələb edir. Lakin bu əlaqə yalnız həmin birgə fəaliyyət ilə məhdudlaşır və əlavə olaraq, müqavilə şərtlərindən asılıdır. Müqavilə və birgə fəaliyyətdən başqa, sahibkarları bir-birinə heç bir başqa münasibət bağlamır və sözsüz ki, onlar bir-birlərinin biznes qərarlarına təsir edəcək mövqedə deyillər. 
5.1.2 Əsas idarə heyəti 

Müəssisənin müəyyən əməkdaşları və işçiləri müəssisənin idarə olunmasında əhəmiyyətli rola malikdirlər. Belə əməkdaşlar və işçilər müəssisənin fəaliyyətinin istiqamətləndirilməsində və onun daxil olduğu bütün əməliyyatlarda əhəmiyyətli təsirə malikdirlər. 
Mübahisə oluna bilər ki, müəssisənin bütün əməkdaşları və işçiləri əlaqəli üçüncü tərəflərlər DEYİLLƏR. Onların hər biri əmək müqavilələri əsasında çalışır və qaçılmaz olaraq müəssisənin, yəni işəgötürənin maraqlarına uyğun işləməyə öhdəlik götürmüşlər. Beləliklə, onlar müəssisənin xeyrinə yönələn təsirdən başqa əməliyyatlara heç bir təsir edəcək mövqedə deyil. Bu səbəbdən hər hansı açıqlamalara ehtiyac yoxdur. 
Digər tərəfdən, yüksək vəzifədə olan işçilər və menecerlər müəssisənin fəaliyyətlərini yönləndirmək mövqeyindədirlər və əksər hallarda maraqların toqquşa biləcəyi vəzifələrdə ola bilərlər. Misal üçün, direktorlara və baş menecerlərə ödənilən əmək haqqı səviyyəsi üzrə qərar çox zaman Direktorlar Şurası tərəfindən qəbul olunur (bunun üçün çox güman ki, ümumi yığıncaqda səhmdarların təsdiqinin alınması da tələb olunacaq. Lakin çox vaxt bu ümumi yığıncaqlar artıq alınmış qərarların rəsmi olaraq təsdiq edilməsindən başqa iş görmür). Bununla əlaqədar olaraq çox güclü arqument mövcuddur ki, maliyyə hesabatlarının istifadəçiləri bu cür işçilər tərəfindən alınan qərarlar haqda məlumatlandırılmalıdır. 
25 №-li Milli Mühasibat Uçotu Standartında bu cür yüksək vəzifədə olan əməkdaşların və işçilərin əlaqəli üçüncü tərəflər hesab edilməli olduğu deyilir və onlar bu cür müəyyən olunurlar: 

... müəssisənin direktoru (baş direktor və ya digər) daxil olmaqla, birbaşa və ya dolayı yolla müəssisənin fəaliyyətlərini planlaşdırmaq, idarə etmək və onlara nəzarət etmək səlahiyyəti və məsuliyyətinə malik olan şəxslər. 

Bu o deməkdir ki, “müəssisənin fəaliyyətlərini planlaşdırmaq, idarə etmək və onlara nəzarət etmək səlahiyyəti və məsuliyyətinə malik olan” bütün direktorlar və işçilərə, yəni müəssisənin baş menecerlərinə əlaqəli üçüncü tərəflər kimi baxılmalıdır. 
Müəyyən dərəcədə, bu cür baş menecerlərin müəyyən olunması subyektiv xarakter daşıyır və müxtəlif müəssisələr bu mövzuda müxtəlif nəticələrə gələ bilərlər. Bəzi müəssisələr “fəaliyyətləri planlaşdırmaq, idarə etmək və onlara nəzarət etmək səlahiyyəti və məsuliyyətini” tamamilə Direktorlar Şurasına həvalə edə bilər. Bu halda heç bir yüksək vəzifəli menecer əlaqəli üçüncü tərəf anlayışına aid edilmir. Halbuki, yüksək vəzifəli menecerlərin əlaqəli üçüncü tərəflər sayıldığı digər müəssisələr, bu cür vəzifələri menecerlərə (Şuranın funksiyasının strateji gərarların qəbul edilməsi ilə məhdudlaşacağını nəzərdə tutaraq)  təhvil verə bilərlər. 
5.1.3 Yaxın ailə üzvləri 

Əlaqəli üçüncü tərəflər kimi qəbul edilən şəxslər daimi olaraq digər insanlarla yaxın şəxsi münasibətlərdə ola bilər və şəxsi münasibətlərin xarakterinə uyğun olaraq həmin insanların təsiri altına düşə bilər. Məsələn, ər və arvad münasibətini göstərək və fərz edək ki, ər müəssisənin əlaqəli üçüncü tərəfidir. Belə bir hal ola bilər ki, arvad dominant mövqeyə malikdir və onun müəssisə ilə birbaşa əlaqəsinin olmamağına baxmayaraq əri ilə münasibətlərinin xarakterinə uyğun olaraq öz ərinə güclü təsir göstərmə ehtimalı ola bilər. Buradan belə nəticəyə gəlmək olur ki, şəxslər əlaqəli üçüncü tərəf kimi çıxış etdiyi təqdirdə onlara potensial təsir etməyə qadir olan digərləri də əlaqəli üçüncü tərəflər sayılmalıdır. 

Sual ondan ibarətdir ki, “yaxın ailə üzvləri” ifadəsi hansı dərəcəyə qədər əhatə olunmalıdır? Bu suala heç bir sadə cavab yoxdur və hətta “təsirə məruz qalması gözlənilə bilər” ifadəsi işləndikdə belə anlayışın müəyyən dərəcədə əhatə olunması təsadüfi hesab olunmalıdır.
Bu suala cavab olaraq 25 №-li Milli Mühasibat Uçotu Standartında onlar bu cür müəyyən olunurlar: 

· Şəxsin həyat yoldaşı, 

· Onun uşaqları,

· Və həm şəxsin və yaxud da onun həyat yoldaşının uşaqları və öhdəçiliyində olan şəxslər.
Nəzərə almaq lazımdır ki, bütün ailə münasibətləri yaxın olmadığından standartda “daxil edilə bilər” ifadəsi işlədilmişdir – bu öz valideynlərindən və ya valideynlərin ayrılması ilə əlaqədar ayrı yaşayan uşaqlar üçün adi hal və ya hətta davam etməkdə olan yaxın münasibətlərdə belə valideynlər əlaqəli üçüncü tərəf ilə bağlı heç bir təsir gücünə malik olmaya bilər (baxmayaraq ki, son misalda təsir üçün potensialın mövcud olması mübahisə doğura bilər). 

5.1.4 Pensiya təminatı planları 

Hüquqi cəhətdən ayrıca pensiya təminatı planı (pensiya sxemi) müəssisənin işçilərinin maraqları naminə yaradıldığı təqdirdə bu plan müəssisənin əlaqəli üçüncü tərəfidir. Xüsusilə, mahiyyətin formadan üstünlüyü tələbi nəzərə alındıqda bu kifayət qədər əsaslıdır. Hüquqi cəhətdən, plan ayrıca hüquqi şəxs təşkil edə bilər, ancaq mahiyyət və ya reallıq ondan ibarətdir ki, əksər hallarda müəssisəyə nəzarət edən insanlar plana da nəzarət edirlər. Belə hal olduğu təqdirdə aydın olur ki, plan əlaqəli üçüncü tərəfdir. Nəzərə alınmalıdır ki, sxemə ayrıca şəxslər tərəfindən nəzarət edildiyi təqdirdə bu, əlaqəli tərəf olmamalıdır. 

Milli Mühasibat Uçotu Standartı müəssisələrin pensiya təminatı planlarını daxil etmək üçün bunu əhatə edir ki, onlar da özləri əlaqəli üçüncü tərəflərdir. Bir daha bu, yuxarıda göstərilən səbəbə görə mükəmməl olaraq əsaslandırılmalıdır. Məsələn, törəmə müəssisənin öz işçiləri üçün pensiyaya çıxma planı ola bilər. Bu plan törəmə müəssisə üçün əlaqəli üçüncü tərəfdir. Lakin əsas müəssisə törəmə müəssisəyə nəzarət etdiyindən (bu da öz növbəsində törəmə müəssisəni əsas müəssisə qarşısında əlaqəli üçüncü tərəf edir) məntiqi olaraq göstərmək olar ki,  müəssisənin pensiyaya çıxma planı həmçinin əsas müəssisə üçün əlaqəli üçüncü tərəf olmalıdır.      
5.1.5 Əlaqəli tərəflərin münasibətlərinə dair nümunələr 
· Birbaşa və ya dolayı yolla (vasitəçilərlə) nəzarət edən, nəzarətdə olan və ya hesabat verən müəssisələrlə birlikdə birgə nəzarət altında olan müəssisələr. Bura holdinq şirkətləri, törəmə müəssisələr və tərəfdaş törəmə müəssisələr aiddirlər. 

· Hesabat verən müəssisənin, kapitaldakı səhmlərinə birbaşa və ya dolayı yolla sahib olan şəxslər. Bu, onlara müəssisə üzərində kifayət qədər təsirə malik olmaq imkanı verir.
· Müəssisənin əsas idarə heyətinin yaxın ailə üzvləri 

· Yaxın ailə üzvləri üzərində əhəmiyyətli təsirə malik olan şəxslər. Yaxın ailə üzvləri həmin şəxsə təsir edə bilən və yaxud da onların müəssisə ilə əməliyyatlarında həmin şəxsin təsiri altına düşən insanlardır. 

· Yüksək vəzifəli idarə heyəti - müəssisələrin direktorları, menecerləri və onların yaxın ailə üzvləri daxil olmaqla hesabat verən müəssisədə planlaşdırma, idarəetmə və nəzarət üzrə cavabdeh olan insanlar və səlahiyyətli şəxslərdir. 

· Yuxarıda qeyd olunan şəxslərin hər hansı birinin birbaşa və ya dolayı yolla xüsusi marağının olduğu və ya üzərində həmin şəxsin əhəmiyyətli təsir edə bilmək imkanı olan müəssisələr. Bura əsas səhmdarların və ya direktorların sahib olduğu hesabat verən müəssisələr və hesabat verən müəssisədə olduğu kimi eyni yüksək vəzifəli idarə heyətinə malik müəssisələr daxildir.   
Arka Şirkətini hesabat verən müəssisə qismində istifadə edərək əlaqəli tərəflərə dair nümunələr:

· Arka Şirkətininin Direktorlar Şurasının üzvü

· Arka Şirkətininin Baş Mühasibi 

· Bulaq Şirkəti, Arka Şirkətininin 30 % pay sahibi olduğu şirkət 

· Cahan Şirkəti, Arka Şirkətininin səhmlərinin 51 %-nin sahibi olan şirkət 

· Arka Şirkətinin Prezidentinin əri 

· Arka Şirkətinin Direktorlarından birinin böyük oğlu 

5.1.6 İstisnalar 

25 №-li Milli Mühasibat Uçotu Standartının 11-ci maddəsi əhəmiyyətli müddəalardan ibarətdir ki, burada da münasibətin mahiyyəti hüquqi forma üzərində üstünlük təşkil edir və bu maddəyə əsasən bütün mümkün əlaqəli üçüncü tərəf münasibətləri ilkin olaraq mahiyyətin şərtlərinə uyğun nəzərdən keçirilməlidir. 

12-ci maddə “vacib olmayan əlaqəli tərəflərə” dair nümunələr göstərir. Bir daha mühakimədən istifadə olunmalıdır və forma üzərində mahiyyət konsepsiyası uyğunluq təşkil edir. 

Başlıca normal istisnalar aşağıdakılardır: 

Bir direktor və ya əsas idarə heyətinin hər hansı bir üzvü iki və ya daha çox müəssisənin idarə heyəti üzvü olarsa, onlar üçüncü tərəflər sayılmır, çünki həmin müəssisələr bir şəxsin əməyini bölüşdürürlər. Bununla belə, işlərin gedişatı başqa vəziyyəti diktə edə bilər. 

Məsələn, Xalidə hər iki - Aysberq və Ləman şirkətlərinin direktorudur. Bu o demək DEYİL ki, Aysberq və Ləman şirkətləri əlaqəli üçüncü tərəflərdirlər. 

Bununla belə, əgər Xalidə Ləman şirkətinin direktoru kimi bu vəzifəni Ləman şirkətinin idarəetmə siyasətinin təsiri ilə Aysberq şirkətinin maraqlarını ifadə etmək üçün istifadə edirsə, o halda mübahisə oluna bilər ki, bu iki biznes faktiki olaraq əlaqəli üçüncü tərəflərdirlər. 

Müəssisənin maliyyə təminatçıları vacib olmayan əlaqəli üçüncü tərəflər deyillər və təminatçılarla müəssisələr arasında bütün razılaşmalar kommersiya, müstəqil, yaxşı məlumatlandırılmış və bu cür əməliyyatı həyata keçirməkdə maraqlı olan tərəflər arasında münasibətlər əsasında hazırlanır. Bəzi hallarda, borc verənlər borc alanın yalnız bəzi şərtləri qəbul etdiyi hallarda pul verirlər. Bu şərtlər müəssisənin fəaliyyətinin sərbəstliyini məhdudlaşdıra bilər və hətta borc verənin müəssisənin Direktorlar Şurasında təmsil olunmasında təkid etməsinə gətirə bilər, lakin hələ də münasibət müəssisənin kommersiya qərarının (və əsasən müqavilə öhdəliyinin) birbaşa nəticəsi olduğundan heç bir əlaqəli üçüncü tərəf münasibəti mövcud olmayacaqdır. 
Maliyyə təminatçıları ilə bağlı yuxarıda istifadə olunan arqument əlaqəli üçüncü tərəflər olmadığı təqdirdə belə hətta müəssisənin fəaliyyət sərbəstliyi ilə məhdudlaşdırılır (çünki, bu müəssisənin qəbul etdiyi kommersiya qərarlarının nəticəsidir). Bu halda hətta müştəri/təhcizatçı münasibəti müəssisənin fəaliyyətinin davam etdirilməsinə çətinlik yaratdıqda belə həmin arqument müştərilər və təchizatçılar ilə bağlı eyni təsir imkanına malikdir. 
Məsələn, Aysberq şirkəti lisenziya əsasında modeli xarici şirkətə (Fokus Şirkəti) məxsus olan minik avtomobilləri yığır. Maşının ehtiyyat hissələrinin 90 %-i həm Aysberq şirkətinə maşın yığmaq üçün lisenziya verən müqavilənin şərtlərinə, həm də sadəcə olaraq heç bir digər alternativ təhcizat mənbələri olmadığına görə Fokus şirkətindən alınmalıdır. 
Fokus şirkəti Aysberq şirkətini ehtiyyat hissələri ilə təhciz etməyi dayandırdığı təqdirdə Aysberq şirkəti avtomobilləri istehsal edə bilməz və öz fəaliyyətini tezliklə dayandırmalı olar. 
Aydındır ki, Aysberq və Fokus şirkətləri arasında çox yaxın və xüsusi münasibət vardır, lakin bu müqavilədə və kommersiya şərtlərində təsbit olunmuşdur. Bu əlaqəli üçüncü tərəf münasibəti deyildir. 
Həmkarlar İttifaqları yuxarıda qeyd olunan oxşar səbəblərə görə dövlət idarələri və agentliklər kimi fəaliyyət göstərdikləri müəssisənin geniş mənada əlaqəli üçüncü tərəfləri deyillər.
5.1.7 Əlaqəli olmayan tərəflərə dair nümunələr 

· Bir direktor tərəfindən idarə olunan iki müəssisə, burada direktorun hər iki müəssisənin qarşılıqlı biznes münasibətlərindəki siyasətlərinə heç bir təsir etmək imkanı yoxdur.

· Normal biznes şərtləri çərçivəsində müəssisəni pul vəsaitləri ilə təmin edən və heç bir əlaqəli mülkiyyət hüququ və ya digər münasibəti olmayan maliyyə qurumları və banklar. 

· Həmkarlar İttifaqları. 

· Dövlət bələdiyyə xidmətləri və kommunal xidmətlər. 

· Müəssisə ilə normal işgüzar əlaqələrdə olan dövlət idarələri və agentliklər. 

· Təchizatçılar və müştərilər kimi yalnız normal işgüzar şərtlər əsasında müəssisənin əməliyyatlar həyata keçirdiyi və heç bir əlaqəli mülkiyyət hüququ və ya digər münasibəti olmayan qurumlar. 

Arka Şirkətini hesabat verən müəssisə kimi istifadə edərək əlaqəli olmayan tərəflərə dair nümunələr: 

· Arka Şirkətinə böyük məbləğdə borc verən bankın sədri. 

· Arka Şirkətinin səhmlərinin 2 % - nə sahib olan və həmçinin təsadüfi hallarda Arka Şirkətinin istehsalı olan malları alan Maliyyə Direktoru. 

· Mütəmadi olaraq Arka Şirkətindən mal alan və əsas hesab edilən müştəri.
5.2  Münasibətlərin mahiyyətinin onların hüquqi formasına nisbətən üstünlüyü  

Mahiyyətin formadan üstün olması prinsipi 25 №-li Milli Mühasibat Uçotu Standartın təməl prinsipidir və Konseptual Çərçivədə tam olaraq nəzərdən keçirilir. 25 №-li Milli Mühasibat Uçotu Standartında prinsip insan münasibətlərinin xarakterinin əks etdirilməsinə qədər əhatə olunmuşdur. Bu belə mənaya gəlir ki, müəyyən olunduğu kimi yaxın ailə üzvü əlaqəli üçüncü tərəf üzərində heç bir təsir göstərə bilməyən qismində təqdim olunduğu təqdirdə həmin ailə üzvü əlaqəli üçüncü tərəf deyildir. Qeyd olunmalıdır ki, münasibət kimi görünənin bu cür görünməsinə baxmayaraq əslində onu sübut etməlisiniz. 

Bəzən bu sübutun müəyyən olunması asan ola bilər (məsələn, ər və arvad formal olaraq hələ də evli olmalarına baxmayaraq boşanma prosesində ola bilərlər. Belə olan halda, onların bir-biriləri üzərində hər hansı təsirə malik olub-olmaması asanlıqla mübahisə predmetinə cevrilir. Eyni ilə, əlaqəli üçüncü tərəfin uşağı cəmi 6 aylıq olduğu təqdirdə uşağın əlaqəli üçüncü tərəf üzərində hər hansı təsirə malik olması fikrini yürütmək məntiqsiz olardı). 

Digər vəziyyətlərdə sübutun müəyyən olunması daha çətin ola bilər (məsələn, evli olan cütlük bir birilərinin biznes işləri haqqında heç vaxt danışmaya bilər və bəzi hallarda ər/arvad həyat yoldaşının malik olduğu biznes münasibətlərindən xəbərsiz ola bilər. Bu vəziyyətdə sübutun müəyyən olunması yəqin ki, qeyri – mümkündür). Digər hallarda təsirin hətta olub – olmamağının mümkünlüyü üzərində şübhə ola bilər (məsələn, aydındır ki, 6 aylıq uşaq heç bir mümkün təsirə malik ola bilməz, lakin 26 yaşlı “uşağın” sözsüz ki, təsir potensialı vardır. Bəs onda uşaq hansı yaşa qədər təsirə malik olmur və hansı yaşda təsirə malik olmağa başlamalıdır? Uşağın 10 yaşı olanda? 13 yaşı olanda? 18 yaşı olanda? Bir çox digər hallarda olduğu kimi bu mübahisə mövzusu ola bilər). 

6. MƏLUMATIN AÇIQLANMASI  
(13 – 20 – ci maddələr) 

Əlaqəli üçüncü tərəflərin məlumatlarının açıqlanmasında əhatə olunmalı görünən iki element var 

· Əlaqəli üçüncü tərəflər kimlərdir, və 
· Hansı əməliyyatların məlumatları açıqlanmalıdır 

6.1 Üçüncü tərəflərə məlumatının açıqlanması 

Əlaqəli üçüncü tərəflərin kimlər olduğu ilə bağlı əsas və törəmə müəssisələr arasında münasibətə uyğun olaraq hətta onlar arasında heç bir əməliyyat keçirilmədikdə belə həmişə məlumatlar açıqlanmalıdır. Bu, mövcud olan nəzarətin səviyyəsi və ən azı əsas müəssisə üçün məhdudiyyətsiz olaraq əhəmiyyətli təsir göstərmək potensialı baxımından nəzərə alınır. 
Eynilə, müəyyən mənada bu, əsas idarə heyətinin üzvü ilə mövcud olan üçüncü tərəf münasibətləridir. Bu cür idarə heyəti həmişə müəssisə ilə birlikdə və həmişə müəssisənin siyasətinə və idarəetmə fəaliyyətinə təsir etmək vəziyyətində olacaqdır. Əsas/törəmə müəssisə münasibətində əhəmiyyətli fərq ümumilikdə hansı məlumatın açıqlanması çərçivəsində özünü büruzə verəcəkdir. Aydındır ki, əsas/törəmə müəssisə münasibəti baxımından iki müəssisə arasında heç bir əməliyyatlar aparılmadıqda açıqlanası heç bir məlumat olmayacaqdır. Əsas idarə heyətinin üzvləri ilə bağlı münasibətdə idarə heyəti və müəssisə arasında bəzi əməliyyatların aparılması qaçılmaz olacaqdırdır və bu, idarə heyətinin əhəmiyyətli təsirə malik olma aspektini nəzərə alaraq müəssisə və idarə heyəti tərəfindən ödənilən məvaciblər və mükafatlar şəklində olacaqdır. Buna görə də, bu cür idarə heyətinin malik olduğu təsirin səviyyəsi bütövlükdə deyil, amma demək olar ki, məhdudiyyətsiz olduğundan bir daha bu münasibətlərin mövcudluğunun açıqlanmasını gözləmək məntiqli olar. 
Müəyyən olunduğu kimi, bütün yerdə qalan digər əlaqəli üçüncü tərəflər üçün bu münasibətlərin mövcudluğunun açıqlanması yalnız o zaman vacib ola bilər ki, müəssisə və əlaqəli üçüncü tərəflər arasında əməliyyatlar aparılsın. Heç bir əməliyyatın aparılmadığı təqdirdə münasibətin açıqlanmasının az əhəmiyyət kəsb etməsi mübahisə doğura bilər. Yaxın ailə üzvləri olduğu halda heç bir əməliyyat aparılmadıqda məlumatın açıqlanmasını təkid etməklə əlaqəli üçüncü tərəflərin şəxsi həyatına icazəsiz və lüzumsuz müdaxilənin olması həqiqətən də mübahisə doğura bilər. 

6.1.1 Nümunə
Tutaq ki, istifadə etdiyimiz nümunədəki Xalidə, Aysberq şirkətinin əsas idarə heyətinin üzvüdür. O ailəlidir, amma ərindən ayrı yaşayır (lakin boşanmayıb). O, hazırda bir nəfərlə (yeni həyat yoldaşı) sabit, uzun müddətli münasibətdədir və ondan iki uşağı vardır (biri 8, digəri isə 15 yaşında). 

Standartın şərtlərinə uyğun olaraq onun hazırki həyat yoldaşı və onların 2 uşağı Xalidənin yaxın ailə üzvləridirlər və bununla da Aysberq şirkəti ilə bağlı əlaqəli üçüncü tərəflərdirlər (halbuki onun əri əlaqəli üçüncü tərəfi sayılımır). 
Aysberq şirkəti ilə Xalidənin həyat yoldaşı və ya onların uşaqları arasında heç bir əməliyyat aparılmadığı təqdirdə Xalidədən öz şəxsi, ev (daxili) planlarını və vəziyyətini ictimai şəkildə açıqlamasını tələb edən istənilən sübutları tapmaq çətindir. 
6.1.2 Birgə müəssisələr və asılı müəssisələr  

Birgə müəssisələr və asılı müəssisələrin vəziyyəti isə daha çox mürəkkəbdir. Ilk baxışdan bu əsas və törəmə müəssisə arasında mövcud olan vəziyyətə çox oxşayır. 
Digər bir tərəfdən mübahisə oluna bilər ki, mövcud olan nəzarətin səviyyəsi tam olmadığından bunun əsas/törəmə müəssisə münasibəti ilə oxşarlığı daha aydın görünür – bütöv nəzarət və əhəmiyyətli təsir (asılı müəssisələrin timsalında) və birgə, və ya birlikdə nəzarət (birgə müəssisələrin timsalında) arasında çox böyük fərq var. Əsas/törəmə müəssisə timsalında “əsas müəssisə törəmə müəssisədən nə istəyir ki, törəmə müəssisə onu həmişə həyat keçirməli olsun” kimi sual meydana çıxmır. Halbuki, asılı müəssisələrdə əsas səhmdarlar həmişə “əhəmiyyətli təsiri” seçməyə bilərlər, birgə müəssisələrdə isə digər sahibkarlardan hər hansı biri həmişə veto tətbiq edə bilər. 
25 №-li Milli Mühasibat Uçotu Standartı belə bir müddəanı ehtiba edir ki, birgə müəssisələrin və asılı müəssisələrin vəziyyəti əsas və törəmə müəssisələrdə olduğu kimi deyil və birgə müəssisə və asılı müəssisələr üçün əlaqəli üçüncü tərəf münasibətinin mövcudluğunun açıqlanması yalnız əlaqəli tərəflər arasında əməliyyatlar aparıldığı halda vacib olmalıdır. Heç bir əməliyyatlar aparılmadıqda bu Standarta uyğun olaraq heç bir məlumatın açıqlanması tələb olunmur (Məlumatlarının açıqlanmasını tələb edəcək birgə müəssisələr və asılı müəssisələr üçün mühasibat uçotunun aparılmasını müəyyənləşdirən müvafiq Standartlara baxmayaraq).
6.2 Əməliyyatlar üzrə məlumatların açıqlanması

Bu məlumat maliyyə hesabatlarının istifadəçilərinə maliyyə hesabatlarına münasibətin göstərə biləcəyi potensial səmərəni anlamağa imkan vermək üçün kifayət etməlidir. 

Məlumatın açıqlanması üç elementdən ibarət olmalıdır: 

1. Müvafiq hesabın nisbəti kimi əməliyyatların həcminin göstərilməsi
2. Hər hansı ödənilməmiş maddələrin nisbəti, və 

3. Əlaqəli üçüncü tərəflərlə bağlı aparılan əməliyyatlara uyğun olaraq qiymət siyasətləri  
Bu məlumatların açıqlanması ilə bağlı tələblərin arxasında duran fərziyyə ondan ibarət idi ki, maliyyə hesabatlarının istifadəçiləri qiymət siyasətlərini bildikləri halda onlar üçüncü tərəf münasibətinin keyfiyyət xüsusiyyətini qiymətləndirə və müvafiq hesabların hissələrini bilməklə onlar münasibətin kəmiyyət səmərəliliyini hesablaya bilərdilər. Təsadüfi hallarda bu, “müvafiq hesabın” yalnız  Gəlir kimi tək maddədən ibarət olduğu təqdirdə mümkün ola bilərdi.
6.2.1 Əməliyyatların həcminin müəyyən edilməsinə dair nümunə 

Aysberq şirkətinin Xatirə şirkəti ilə əlaqəli üçüncü tərəf münasibəti var. Müvafiq ildə, Aysberq şirkəti Xatirə şirkəti ilə satışlar həyata keçirib. Məlumatın açıqlanması ilə bağlı tələblər yuxarıda göstərilənə uyğun gəldiyi təqdirdə maliyyə hesabatının istifadəçilərinə aşağıdakı məlumat verilmiş olar: 

a) “Normal” satışlar 40 % həcmində ümumi gəlir gətirir 

b) Xatirə şirkətinə satışlar 10 % həcmində ümumi gəlir vermək kimi qiymətləndirilib 

c) İl ərzində ümumi satışlar 1.000.000 manat olub 

d) Xatirə şirkətinə satışlar ümumi satışların 20 %-i həcmində hesablanıb 

Bu məlumat əsasında əlaqəli tərəflər ilə bağlı satışın ümumi məbləğinin 200.000 manat  həcmində qiymətləndirildiyini hesablamaq asandır, lakin bu, ümumi gəlirdən yalnız 5.9 % təşkil etmişdir. 

Bununla belə, bir çox müxtəlif məbləğlərdən ibarət olan müvafiq hesab mürəkkəb olduğu təqdirdə tələb olunan məlumatın açıqlanması səviyyəsində hesablamaların qeyri–mümkün olması sübut olunur. 
6.2.2 Əməliyyatların həcminin müəyyən edilməsinin çətinliyinə dair nümunə

Aysberq və Xatirə şirkətləri əlaqəli üçüncü tərəflərdir. Bu dəfə Aysberq şirkəti Xatirə şirkətindən öz istehsal prosesində istifadə etmək üçün xammal alır. Əgər məlumatın açıqlanması aşağıdakı kimi olsa: 

a) Xammalın ümumi alışı il ərzində 500.000 manat olub 

b) Alışlar normal bazar qiymətlərindən aşağı aparılıb, müvafiq yerlərdə topdan alışlara güzəştlər olub

c) Xatirə şirkətindən alışlar bütün alışların 15 %-i həcmində hesablanıb 

 Aysberq şirkətinin Xatirə şirkətinə xammal üçün 75.000 manat ödəməsi istisna olunmaqla bu məlumat əsasında faktiki olaraq çox az hesablama aparıla bilər. Xammal, məhsulun maya dəyərinin yalnız bir komponenti olduğundan Aysberq şirkətinin məhsulun maya dəyəri üzrə nəticələrini hesablamaq qeyri–mümkündür. 

25 №-li Milli Mühasibat Uçotu Standartının məlumatın açıqlanması tələbləri nisbətləri deyil, mütləq dəyərlərin açıqlanmasını nəzərdə tutur. 
Beləliklə, əlaqəli üçüncü tərəflərin hər bir kateqoriyası üçün aşağıdakı məlumatların açıqlanması aparılmalıdır: 

· Əməliyyatların məbləği 

· Ödənilməmişlərin məbləğləri (şərtlərin və müddətin keyfiyyət məlumatı daxil olmaqla) 
· Şübhəli borclar üzrə qiymətləndirilmiş öhdəliklər  
· Şübhəli və ya ümidsiz borclar ilə əlaqədar yaranmış xərclər.

Geniş mənada dəqiq hansı əməliyyatlar üzrə məlumatların açıqlanmasına ehtiyac olduğu mühakimə mövzusudur. Məlumatları açıqlanmalı olan əməliyyatlar, maliyyə hesabatlarının istifadəçilərinin maliyyə hesabatları ilə bağlı mümkün ola biləcək üçüncü tərəf münasibətlərinin təsir görünüşünü formalaşdırmaq məqsədi ilə ehtiyac duyduğu əməliyyatlardır. 
6.2.3 Məlumatların açıqlanması mümkün ola biləcək əməliyyatlara dair nümunələr

· Malların alışı və satışı (hazır məhsul və bitirilməmiş məhsul, bitməmiş istehsal mənasında)
· Daşınmaz əmlak və digər aktivlərin alışı və satışı   
· Xidmətlərin göstərilməsi və ya əldə edilməsi 

· Əməliyyatların aparılmasına dair hüquqların ötürülməsi üçün razılaşma 

· İcarə razılaşmaları 

· Lisenziya razılaşmaları 

· Kreditlər və kapital qoyuluşları 

· Təhlükəsizlik və zəmanət 

· İdarəetmə müqavilələri 

Müəssisənin əlaqəli üçüncü tərəflə həyata keçirə bildiyi hər bir mümkün əməliyyatı proqnozlaşdırmaq mümkün olmadığından bu siyahı azalan görünməyə də bilər, bu səbəbdən maliyyə hesabatlarını hazırlayarkən mühakiməyə ehtiyac vardır. 
Əlaqəli tərəf əməliyyatlarında əlaqəli olmayan tərəflər arasında aparılan əməliyyatlar zamanı adətən meydana çıxmayan qiymətlər müşayiət oluna bilər və ona görə də məlumatın açıqlanması tələb olunur. Əlaqəli tərəflər arasında aparılan əməliyyatlar ilə bağlı məlumatların açıqlanması maliyyə hesabatları üzrə göstərilən qeydlərə daxil edilmişdir. 
Əlaqəli tərəf əməliyyatları biznesdə ümumi qəbul ediləndir. Əlaqəli tərəf əməliyyatları ilə bağlı məlumatların açıqlanması maliyyə hesabatı istifadəçilərinin müəssisənin maliyyə hesabatları haqqında tam təsəvvür əldə etməyi baxımından əhəmiyyətlidir. Əlaqəli tərəf münasibətləri əlaqəli qurumlar arasında aparılan əməliyyatların həcmi və ya qiymətləndirilməsinə təsir göstərə bildiyindən bu münasibətlər və əməliyyatlar üzrə məlumat açıqlanır. Əgər əlaqəli tərəflər arasında əməliyyatlar aparılıbsa, müəssisənin maliyyə nəticələrini anlamaq üçün vacib olan əməliyyatların növləri və onların elementləri maliyyə hesabatları üzrə göstərilən qeydlərə daxil edilməlidir. 
Məlumatın açıqlanması üçün lazımi olanlara daxildir: 

· Əlaqəli tərəf əməliyyatlarının həcmi və miqdarının müəyyən olunması 

· Mühasibat balansındakı tarixdə kreditorlar və debitorlar kimi əlaqəli tərəflər arasında ödənilməmiş maddələrin məbləgləri 

· Əlaqəli tərəflərlə bağlı aparılan əməliyyatlar üçün istifadə olunan qiymət siyasəti 

· Hesabat dövründə tərəflər arasında hətta heç bir əməliyyatlar aparılmadıqda belə, nəzarətə cəlb edilən əlaqəli tərəf münasibətləri müəyyən edilməlidir 

ƏLAVƏLƏR  

Əlaqəli tərəflər haqqında məlumatın açıqlanmasına dair əlavə nümunə 

Nümunə 1. Əlaqəli tərəflərin əməliyyatları üçün məlumatın açıqlanmasının müəyyən olunması 
1. Bulaq Şirkəti, səhmlərinin 30 %-nin sahibi Arka Şirkəti olan şirkətdir, il ərzində Arka Şirkətinin məhsullarının 10 %-ni alır. Məlumatın açıqlanması tələb olunur, çünki münasibət əhəmiyyətli təsirdən biridir və fəaliyyətin həcmi də əhəmiyyətlidir.      

2. Cahan Şirkəti, Arka Şirkətinin səhmlərinin 51 %-nin sahibi olan şirkətdir, il ərzində Arka Şirkətinin məhsullarının 1 %-ni alır. Münasibət nəzarətin bir hissəsi olduğundan məlumatın açıqlanması tələb olunur. 
3. Arka Şirkəti il ərzində Cahan Şirkətinin məhsullarının 0,5 faizini alır. Əvvəlcədən qeyd olunduğu kimi, Cahan Şirkəti Arka Şirkətinin səhmlərinin 51 % - nə sahibdir. 
4. Münasibət nəzarətin bir hissəsi olduğundan məlumatın açıqlanması tələb olunur. 

5. Arka Şirkətinin Prezidentinin əri il ərzində Arka Şirkətinin məhsullarının 0,5 faizini alır. Əhəmiyyətli təsir olduğu hallarda fəaliyyət maddi olmadığı üçün məlumatın açıqlanması tələb olunmur. 

6. Arka Şirkətinin direktorlarından birinin böyük oğlu, Arka Şirkətinə il ərzində Arka Şirkətinin aldığı xammallın 10 %-i həcmində xammal satır. Məlumatın açıqlanması tələb olunur, çünki münasibət əhəmiyyətli təsirdən biridir və fəaliyyətin həcmi də əhəmiyyətlidir. 

Nümunə 2 

XXX2 – ildə Arka Şirkəti Bulaq Şirkətinə öz məhsullarının 20 %-ni satdı. Bulaq Şirkətinə Arka Şirkətinin icraçı direktoru bütövlükdə sahibdir. Bulaq Şirkəti ilə bağlı satışlar normal bazar qiymətlərində aparılır. 31 dekabr XXX1 tarixinə Bulaq Şirkətindən heç bir ödənilməmiş debitor borclar yoxdur. 
Əlaqəli tərəf münasibətləri bir çox bizneslərin normal xüsusiyyətidir, onların bəziləri vacib əhəmiyyət kəsb edir, xüsusilə də “əlaqəli tərəf” termini geniş şəkildə izah olunur. Məsələn, müəssisənin uzun müddət ərzində çalışdığı və ona iri sifarişlər verən müştərilərlə münasibətləri sözsüz ki, “əlaqəli tərəf”lərlə münasibətlər sayıla bilər. Bu münasibətlər yaxın və mütəmadi xarakterlidir, müəssisənin davamlı uğuru üçün vacibdir. Bu cür müştərilər hətta müəssisə tərəfindən digər müştərilərə göstərilməyən daha üstün davranışı  əldə edə bilərlər. Oxşar vəziyyət müəssisənin təhcizatçıları ilə də yarana bilər. Müəssisənin borc verənlərlə olan münasibəti də adətən çox yaxın olur və tez – tez borc verənlər, müəssisə tərəfindən hər – hansı kredit (borc) götürülməmişdən,öncə qəbul edilməli olan müəyyən şərtlər və məhdudiyyətləri diktə etmək üstünlüyünə malik olurlar. Halbuki, belə münasibətlər ticarət məqsədli sayıla bilər və müəssisə tərəfindən müəyyən müştərilərlə hər hansı daha üstün davranışı və ya borc verən tərəfindən tələb olunan müəyyən məhdudiyyətlərin qəbul edilməsi də hətta optimal biznes qərarları ola bilər. 

Nümunə 3 

“Aysberq” müəssisəsi məhsullarına olan tələbatın təklifdən yüksək olduğu bir zamanda likvidlik problemi ilə üzləşir. Bir tərəfdən müəssisə nağd pul vəsaitlərinin çatışmazlığına görə ləğv olunma təhlükəsi ilə üzləşmiş, digər tərəfdən isə öz mənfəətini artırmaq imkanı əldə etmişdir. “Aysberq” müəssisəsi həm qısa (nağd vəsaitlərin çatışmazlığını dərhal aradan qaldırmaq üçün), həm də uzunmüddətli maliyyə vəsaitlərinin (artan tələbin ödənilməsi məqsədilə fəaliyyətlərini genişləndirə bilmək üçün) təmin olunması məqsədilə banka müraciət etmişdir. 

Bank maliyyə vəsaitlərinin təmin edilməsi ilə bağlı müraciətə razılıq verməzdən əvvəl “Aysberq” müəssisəsinin Direktorlar Şurasına direktor təyin etmək səlahiyyəti də daxil olmaqla bir sıra şərtlər irəli sürmüşdür.

“Aysberq” bankın tələbləri ilə razılaşmazsa, o, fəaliyyətini genişləndirə bilməyəcək, ən pis halda isə ləğv olunma təhlükəsi ilə üzləşəcəkdir.

Buradan belə nəticəyə gəlmək olar ki, “Aysberq” müəssisəsinin qəbul edə biləcəyi ən düzgün qərar, adi halda qəbul edilməz olan bu şərtləri qəbul etmək və əlavə maliyyə vəsaitlərini əldə etməkdir. 

Buna görə də Standart tərəfindən təsbit olunmuş əlaqəli üçüncü tərəf münasibətləri ilə bağlı anlayışın tamamilə əhatə olunması vacibdir.
25 №-li Milli Mühasibat Uçotu Standartında təsbit olunmuş ikinci əsas məsələ əlaqəli tərəf münasibətləri haqqında hansı məlumatın açıqlanması və bu cür açıqlanmanı tələb edə biləcək şərtlərin nədən ibarət olmasıdır. 

Hansı məlumatın açıqlanması ilə bağlı məsələdə, böyük ehtimalla, müəssisənin maliyyə vəziyyətini qiymətləndirərkən bu məlumatı nəzərə almaq məqsədilə istifadəçilər əlaqəli tərəflər arasında aparılan əməliyyatların müddəti və maliyyə nəticələrini bilməyə ehtiyac duyurlar. Aydındır ki, bu, məlumatın keyfiyyətinin minimal (üçüncü tərəf münasibətləri ifadəsini tələb edən) ola biləcəyi ilə əlaqədar hər hansı üçüncü tərəf əməliyyatları ilə müşaiyət olunan bütün təfərrüatların tam açıqlanması üçün Standartı tətbiq edənlər tərəfindən subyektiv qiymətləndirmənin mövzusudur. Ehtimal ki, hər iki -minimal və maksimal mümkün açıqlanmalar maliyyə hesabatlarının istifadəçiləri nöqteyi - nəzərindən bərabər şəkildə lazımsız ola bilər – minimal açıqlanmalar qeyri – qənaətbəxş olduğu halda, maksimal açıqlanmalar daha çox cüzi, əhəmiyyətsiz məlumat verə bilər ki, bu zaman real təsir itmiş olur. Məlumatın açıqlanması tələbləri yetərli olmalı və hardasa hər iki həddin arasında yerləşməlidir.
